
 

Skólareglur Þjórsárskóla 

Reglurnar voru endurskoðaðar haustið 2025 

Samkvæmt reglugerð nr.1040/2011 skal hver grunnskóli setja sér skólareglur þar sem fram 
koma skýr viðbrögð við brotum á reglunum. Stuðlað sé að jákvæðri hegðun og miðað sé að 
því að rækta persónulegan þroska og hæfni nemenda. Skólareglur varða allt 
skólasamfélagið, þ.e. starfsfólk skólans og stjórn hans, nemendur og foreldra. Skólareglur 
eru settar í samráði við skólaráð og er leitast við að ná sem víðtækastri sátt um þær. Á 
hverju ári eru skólareglur kynntar nemendum og foreldrum þeirra og þær eru birtar á vef 
skólans. Umsjónarkennarar fjalla um reglurnar með nemendum, þýðingu þeirra og hlutverk 
eins oft og þurfa þykir. Í skólareglum er kveðið á um almenna umgengni, samskipti, 
háttsemi, stundvísi, ástundun náms, hollustu og heilbrigðar lífsvenjur, ábyrgð og skyldur. 

Einkunnarorð Þjórsárskóla eru: Vinátta, gleði og virðing. Þau einkunnarorð eru til 
grundvallar í skólareglunum. Sömu væntingar eru gerðar til allra sem koma að 
skólasamfélaginu. Að virðing og vinátta sé höfð að leiðarljósi í öllum samskiptum. Þannig 
gengur starfið vel fyrir sig og öll fá tækifæri til að læra og þroskast.  

Skólareglur gilda í öllu starfi Þjórsárskóla 

 

1. Við erum kurteis í samskiptum og sýnum hvort öðru virðingu. Stríðni og einelti er ekki 
liðið í skólanum.  

2. Við göngum vel um skólann, húsnæðið, búnað og gögn.  
3. Við komum tilbúin í skólann. Bæði til að læra úti og inni.  
4. Símar og önnur snjalltæki eru ekki leyfileg í skólanum. Ef þau koma með í skólann er 

þeim skilað til kennara við upphaf skóladags og fást aftur við lok skóladags.  
5. Skólabíllinn er hluti af skólanum og sömu reglur gilda í honum. Við notum alltaf 

viðeigandi öryggisbúnað í bílnum og förum eftir fyrirmælum skólabílstjóra.  
6. Öll neysla tóbaks, nikótíns, orkudrykkja eða annarra efna sem ekki eru ætluð 

börnum er bönnuð í skólanum og ferðum á vegum hans.  
7. Nemendur og forráðamenn bera ábyrgð á eigum nemenda sem koma með í skólann.  
8. Við erum stundvís og látum strax vita af forföllum. Skólaskylda er á Íslandi og 

mikilvægt að nemendur missi ekki meira úr skóla en nauðsynlegt er.  
9. Nemendur fara að fyrirmælum kennara og annars starfsfólks skólans.  

Brot á skólareglum 



 

Við brot á skólareglum er farið eftir aðgerðaráætlun. Hvert brot fyrir sig er metið en ef 
um alvarlegt brot er að ræða er byrjað neðar í aðgerðaráætluninni. 

Skólareglur leggja nemendum línurnar varðandi þá hegðun sem nemendur ættu að 
sýna í skólanum. Ávallt er reynt að finna lausnir á málum sem eru við hæfi hverju sinni 
og með gildi skólans að leiðarljósi. 

Aðgerðaráætlun fyrir brot á skólareglum 

• Starfsmaður ræðir við nemanda. 
• Nemanda er leiðbeint og lögð er áhersla á að hann þekki regluna og sýni vilja til 

þess að gera betur næst. 
• Lögð er áhersla á virðingu og að starfsmaður hrósi nemanda fyrir samvinnu. 

• Starfsmaður lætur skólastjórnendur vita af málinu. 

Ef nemandi hefur ítrekað brotið skólareglur er haldið áfram með málið og farið á næsta 
stig aðgerðaráætlunar. Það á einnig við ef brot eru alvarlegs eðlis. 

• Kennari hefur samband við foreldra/forráðamenn og skráir atvikið í 
persónumöppu nemanda. Ef nemandi sýnir ekki bætta hegðun boðar 
umsjónarkennari foreldra/forráðamenn til fundar og lausna er leitað. 

• Ef nemandi ítrekar brot sitt eða bætir ekki hegðun sína er haldið áfram með 
aðgerðaráætlun. 

• Skólastjórnendur taka ákvörðun um framvindu málsins í samræmi við 
viðbragðsáætlanir skólans. Þeir skrá málið og gera umsjónarkennara grein fyrir 
stöðu mála. 

• Haft er samband við foreldra/forráðamenn eins fljótt og hægt er og tryggt að 
upplýsingarnar séu mótteknar. Fundur boðaður. 

• Nemandi fer ekki aftur inn í eigin bekkjaraðstæður fyrr en fundað hefur verið og 
málið til lykta leitt. Skoða þarf frímínútur sérstaklega. 

• Lausnaleiðin er ákveðin í samráði við þá aðila sem málið varðar. 

• Finnist ekki viðunandi lausn er málinu vísað til skólanefndar. 

• Vísa má nemanda tímabundið úr skóla sbr. 14.gr laga um grunnskóla nr. 91/2008 

Lög um grunnskóla nr. 91/2008 

14. gr.Ábyrgð nemenda. 
Nemendur bera ábyrgð á eigin námi og á framkomu sinni og samskiptum með 
hliðsjón af aldri og þroska. 
Nemendum ber að hlíta fyrirmælum kennara og starfsfólks grunnskóla í öllu því sem 



 

skólann varðar, fara eftir skólareglum og fylgja almennum umgengnisreglum í 
samskiptum við starfsfólk og skólasystkin. 
Ef hegðun nemanda reynist verulega áfátt ber kennara hans að leita orsaka þess og 
reyna að ráða á því bót, m.a. með viðtölum við nemandann sjálfan og foreldra hans. 
Verði samt ekki breyting á til batnaðar skal kennari leita aðstoðar skólastjóra og 
sérfróðra ráðgjafa skólans sem leita leiða til úrbóta, eftir atvikum að teknu tilliti til 
hlutverks barnaverndaryfirvalda. 
Meðan mál skv. 3. mgr. er óútkljáð getur skólastjóri vísað nemanda úr skóla um 
stundarsakir eða ótímabundið, enda tilkynni hann foreldrum nemanda og 
skólanefnd tafarlaust þá ákvörðun. Um slíka ákvörðun gilda ákvæði stjórnsýslulaga. 
Skólanefnd er skylt innan hæfilegs tíma að tryggja nemanda, sem vikið hefur verið úr 
skóla, viðeigandi kennsluúrræði. 
Ákvörðun skv. 4. mgr. er kæranleg eftir fyrirmælum 47. gr. Hafi sveitarfélag ekki séð 
nemanda fyrir kennslu getur ráðuneytið í úrskurði sínum lagt fyrir sveitarfélag að 
tryggja nemanda nánar tiltekin kennsluúrræði innan tilskilins tíma. 
Ráðherra mælir nánar fyrir um framkvæmd þessarar greinar í reglugerð. 

Sjá einnig reglugerð nr 1040/2011 um Reglugerð um ábyrgð og skyldur aðila 
skólasamfélagsins í grunnskólum. 


